
RIŻOLUZZJONI DWAR MODIFIKAZZJONI TAL-KUNTRATT TAL-GĦOTI B’ĊENS TEMPORANJU TAL-FORTI CHAMBRAY U ART ADJAĊENTI FIL-LIMITI TA’ GĦAJNSIELEM GĦAWDEX
THE CHAIRMAN (Onor. Tonio Borg):  Insellmilkom u nibda billi nistieden lis-Segretarju Parlamentari, l-Onor. Jason Azzopardi, biex jagħmel introduzzjoni għall-item li għandna fuq l-aġenda llum.

ONOR. JASON AZZOPARDI (Segretarju Parlamentari):  Sur President, qabel xejn bħala punt preliminari tajjeb ngħid li  inti u dan il-Kumitat tkunu tafu li jiena ħadt il-briga li ninforma lill-Onor. Charles Mangion fuq din ir-riżoluzzjoni u għaliex qed titressaq din ir-riżoluzzjoni.  Għaddejtu wkoll sabiex jiġi diskuss fi ħdan il-grupp parlamentari tal-Oppożizzjoni l-inkartament kollu li huwa anness ma’ din ir-riżoluzzjoni, fosthom l-abbozz tal-kuntratt.  
It-tieni punt li rrid nagħmel huwa għaliex kellna niġu hawnhekk u nitolbu modifika tal-kuntratt.  L-abbozz li qed jiġi anness mar-riżoluzzjoni li għandna quddiemna fil-qosor ħafna qed jipproponi erba’ tibdiliet sabiex il-gvern iżid aktar salvagwardi favur tiegħu dwar sa meta, kif u fejn għandha tinbena l-lukanda fil-Forti Chambray.  U għaldaqstant filwaqt li qed ikun propost li l-lukanda tinbena mhux iktar f’area partikolari li kien jgħid il-kuntratt, iżda iktar lejn in-nofs tal-konċessjoni - u għandna l-pjanta hawnhekk annessa, l-area immarkata bil-kulur aħdar - qegħdin indaħħlu salvagwardi f’dak is-sens.  
It-tieni nett il-gvern se jagħti l-kunsens tiegħu lill-kumpanija sabiex tkun tista’ tifdi ċ-ċens it-temporanju tal-underground structures li ħafna minnhom huma garaxxijiet li hemm taħt phase 1 tal-area residenzjali.  Qegħdin nagħtu l-kunsens tagħna, bħala gvern, lill-kumpanija msemmija - għal min jinteressah fil-pjanta mmarkata bil-kulur cyan, immarkata bħala area 2 – sabiex tkun tista’ tittrasferixxi lil terzi persuni completed individual residential unit, including the common parts thereof u anke l-underground structures bil-kondizzjoni li ċ-ċens temporanju jkun ġie mifdi mill-kumpanija qabel ma teffettwa tali trasferimenti. 
It-tielet qegħdin nobbligaw lill-kumpanija li l-lukanda li trid tinbena fl-area mmarkata bil-kulur aħdar - area 1 fuq il-pjanta - b’dawn il-kondizzjonijiet li qegħdin ninkluduhom għall-ewwel darba.  Il-hotel ma jistax ikollha inqas minn 100 sodda u mhux se tkun inqas minn erba’ stilel.  Trid tkun fully-operational mhux iktar tard minn 48 xahar minn meta joħroġ il-full development permit mill-MEPA.  Il-kumpanija tkun tista’ tittrasferixxi ċ-ċens temporanju, id-dominium utile temporanju tal-footprint tal-lukanda lil terzi persuni bil-kondizzjoni li jkun hemm  a valid MEPA permit għall-kostruzzjoni ta’ din il-lukanda u soġġett għall-kondizzjoni li dik il-footprint tista’ tintuża biss għal-lukanda.  Iktar minn hekk – u din importanti ħafna – il-prospective acquirer, jiġifieri dak ix-xerrej prospettiv taċ-ċens temporanju tad-dominium utile temporanju tal-hotel footprint, ġaladarba u meta l-kumpanija tkun se tittrasferixxi, irid ikun aċċettabbli għall-Kummissarju tal-Artijiet, jiġifieri jrid ikun aċċettabbli għall-gvern.  
Punt ieħor fuq il-lukanda.  Iktar salvagwardi favur il-gvern, l-utilista pro tempore tal-footprint tal-lukanda se jkollu d-dritt li jifdi ċ-ċens temporanju u għaldaqstant sussegwentement isir is-sid, però ma jistax jagħmel dan qabel ma jgħaddu tliet xhur minn meta l-hotel issir operational.  Jiġifieri mhux biss trid tkun mibnija u lesta, iżda jridu jkunu għaddew mhux inqas minn tliet xhur minn meta ssir operational. 

Fl-aħħar nett għall-kompletezza, ir-raba’ punt f’dan l-abbozz ta’ kuntratt fl-area mmarkata bl-aħdar - area 1 tal-pjanta - il-gvern qed jagħti l-kunsens tiegħu lill-kumpanija li tagħmel trasferimenti ta’ residential units u l-common parts li huma kompluti bil-kondizzjoni li ċ-ċens ikun ġie mifdi diġà.  Dawk huma fil-qosor l-erba’ punti prinċipali ta’ emenda għall-kuntratt li huwa anness ma’ din ir-riżoluzzjoni.

THE CHAIRMAN:  Grazzi.  Nistieden issa lill-Onor. Charles Mangion biex jagħmel il-kummenti tiegħu.

ONOR. CHARLES MANGION:  Sur President, nirringrazzja lis-Segretarju Parlamentari għall-esposizzjoni li ta, imma naħseb irridu nikkwantifikaw ukoll li l-bżonn tal-emenda kien dovut minħabba l-fatt li fuq il-pjanti oriġinali l-area residenzjali kienet maqsuma f’żewġ phases, phase 1  u phase 2.  Għaliex qed ngħid hekk?  Għaliex phase 1 il-fidi taċ-ċens sar mingħajr ma kien hemm bżonn li tiġi riżoluzzjoni quddiem din il-Kamra għar-raġuni sempliċi li kienet stipulata fil-kuntratt oriġinali tas-sena 2005.  Però il-phase 2 residential  kien ikbar f’dak il-kuntratt u hawnhekk l-utilista – u korrettement ngħid jien – qed jitlob li qabel ma jkun lesta r-residenzjali kollu jkun jista’ jifdi biex ikun jista’ ibigħ.  Din hija kwestjoni ta’ cashflow, naħseb hija xi ħaġa ta’ natura ekonomika u ma nsibu l-ebda oġġezzjoni li l-utilista jkun affettwat minn dan għax ukoll tassigura li fl-aħħar mill-aħħar il-proġett isir kollu anke qabel iż-żmien.  Jiġifieri ċertament m’għandna l-ebda oġġezzjoni għal dan.  
L-inklużjoni tal-lukanda, li fil-kuntratt oriġinali kien eskluż biex kollox jiġi residential, huwa pożittiv u ċertament naqblu magħha.  Il-lukanda se tiġi ovvjament f’area fejn l-utilista jixtieq jagħmilha soġġett dejjem għall-permessi min-naħa tal-MEPA.  U l-ikbar punt - li huwa punt biex nirrekordjawh hawnhekk anke għall-iskopijiet ta’ dan il-Kumitat – huwa l-fatt li żoni li huma storiċi mhux biss iridu jiġu restawrati kollha, imma ovvjament ikunu kollha protetti u mħarsin, cioè anke kif jiġu restawrati u kif jiġu mantenuti u kif jiġu wżati, kollox skont il-kuntratt oriġinali u li jibqa’ validu u effettiv kif tiddeċiedi l-MEPA.  Qed ngħid dan għax l-area ta’ Chambray fiha ħafna oqsma li biċċiet minnha huma ta’ valur storiku konsiderevoli li naħseb kulħadd jaqbel li jrid jiġi konservat u allura huwa importanti li l-MEPA jew tramite l-istrutturi tagħha jieħdu ħsieb li jiggarantixxu li r-restawr isir bil-għaqal, isir fl-interess tal-poplu Malti, ma jkunx effettivament, anke skont il-kuntratt, trasferibbli, imma jista’ jiġi utilizzat u ċertament il-konservazzjoni tiegħu tibqa’ titgawda mill-ġenerazzjonijiet futuri.  
Kif qal sew l-Onor. Azzopardi, aħna kellna d-dokumentazzjoni kollha, iltqajna wkoll qabel biex ikunu spjegati u ċċarati aktar l-affarijiet mal-persuni kollha konċernati, kemm l-utilisti, kemm id-Dipartiment tal-Artijiet kif ukoll il-ministeru ħalli nkunu qegħdin ngħiduh just for the record biex ħadd ma jaħseb li jkun skoprih u qegħdin nagħmlu xi ħaġa minn wara l-kwinti, imma l-affarijiet iridu jiġu ċċarati allura jkun jenħtieġ li ssir spjegazzjoni.  Minn naħa tagħna kien hemm qbil unanimu fost il-grupp parlamentari Laburista u għandna qbil li din ir-riżoluzzjoni tgħaddi minn hawnhekk mingħajr il-bżonn li tmur għad-diskussjoni fil-plenarja.
THE CHAIRMAN:   Iktar rimarki?  (Onor. Membri:  No)  Il-mistoqsija  hija r-Riżoluzzjoni dwar modifikazzjoni tal-kuntratt tal-għoti b’ċens temporanju tal-Forti Chambray u art adjaċenti fil-limiti ta’ Għajnsielem Għawdex.  Dawk favur?  (Onor. Membri:  Aye)  Dawk kontra?  Agreed.

Il-Riżoluzzjoni għaddiet nem. con.

THE CHAIRMAN:  Peress li hawn qbil unanimu, din ir-riżolużżjoni tmur quddiem is-sessjoni plenarja għall-vot però mingħajr dibattitu.  Jiena se ninforma lill-whips li kien hawn qbil unanimu ħalli wara li jgħaddi l-ħin tal-mistoqsijiet fis-seduta tal-lejla naqra r-Riżoluzzjoni u nieħdu l-vot fuqha.  Nirringrazzja lil kulħadd.
Fis-5:51 p.m. il-Kumitat ikkonkluda.

